
    Håkon Øvreås (red.)


    et mord for lite


    13 krimnoveller

  


  
    Forord


    


    Bokvennen forlag ønsket å utfordre en av våre mest leste sjangre, og som en hyllest til sjangerens far, Edgar Allan Poe, inviterte forlaget derfor til konkurranse der vi etterlyste vår tids beste krimnoveller. Interessen var også formidabel, og da fristen gikk ut hadde vi fått inn godt over 250 bidrag.


    Juryen kåret de 13 beste bidragene som samles her i antologien, mordgåtene trer fram i stadig nye varianter, fra onde planer som settes ut i livet, til mordmysterier som må løses. Tilsammen demonstrerer disse 13 novellene at nordisk krim kan være mye mer enn nordic noir, og slik oppfylles også vårt ønske om å utfordre krimsjangeren.


    Konkurransen ble gjort i samarbeid med Rivertonklubben og Norsk litteraturfestival, og juryen besto av Magnhild Bruheim, Tom Egeland, Pål Gerhard Olsen og undertegnede.


    Oslo, mai 2014


    Håkon Øvreås, juryleder

  


  
    Arne Ruset


    Blackout

  


  
    


    Stemsvåg torsdag 15. november kl 08.15


    Edgar Bråten


    Langt, langt borte frå kan eg fornemme svak traktordur, brumminga blir sterkare, så svakare, så sterkare att. Innimellom er det som om motoren gir frå seg ei lågmælt rining, så attende til ein still, ristande bass. Lenge ligg eg berre innekapsla i dette biletet av lyd, det kjennest nesten ut som om eg duver lett på underlaget i takt med intensiteten i motorduren, eg høyrer at køyretyet tek seg opp kneikar og så ned att bakkar, eg blir med, tek meg opp og ned i maskineriet si rytme, underlaget eg ligg på er hardt, men på eit vis svever eg over det. Tida står heilt stille og den modulerande lyden kjem ikkje nærmare, blir heller ikkje fjernare. Elles er det knyst stilt i rommet, for det må vere eit rom eg ligg i, så pass skjøner eg, lufta er heilt stille og haldande i seg ein stum varme berre lukka rom kan innehalde, det kan også anast ei innelukt, søtleg og kvalmande. Motvillig erkjenner eg at det dundrer i skallen, eg er van med å utestenge denne kjensla, definere smertene bort eller definere dei ned i magen der kvalmen har god plass og gjerne tek i mot meir. Ein kvalme som ventilerer seg ut i stankande ande­drag over leppene når eg puster ut. Eg veit at eg må halde augo lukka, åpnest det berre så vidt ei lita glipe, vil knivar skjere seg inn på sidene av augeepla, inn i den svulmande hjernen og drive meg mot kanten av vanvitet. Eg ligg med augo lukka og duver i takt med lyden utanfrå, eg puster kvalmen inn og ut og venter, berre vente, eg gjentek det for meg sjølv gong etter gong.


    Eg er keisaren av tomrommet. Viddene er endelause, synsranda bretta heilt ut, snaufjellet larmande i si togn, heilt utan liv og rørsle er landskapet, alle minner og inntrykk viska ut, berre dette vakuumet av ingenting i tankane. Eg minnest ingen ting frå i går. Gårsdagen er eit tomt og nake landskap av aude heier, ikkje ein gong vage aningar av kva som har skjedd og ikkje skjedd, og kvar er eg no? Nei, eg husker ingen ting, minnest berre så vidt brokkar frå i går kveld, då Pus plukka meg opp nede ved båthamna der eg halvt sat og halvt låg overstadig på benken ved kiosken. Men etter dette ingen ting. Og no altså i eitt eller anna rom med hjernen fullstendig tømd og ei fyllesjuke som får meg til å kjenne meg meir enn død. Varmen i rommet triller trinne sveitteperler over panna mi, det er ein aning av dritlukt i rommet, det er sikkert meg sjølv det lukter av. Traktoren langt der ute held framleis på med sitt, kan ikkje desse helvetes bøndene ta seg ein pause innimellom? Dei kan dra til helvete. Men eg glir på nytt inn i rytmen til motoren der ute, bølger opp og ned i fragmenterte tankar, blir verande i det hudlause ventemoduset.


    Radisson Blue Nydalen torsdag 15. november kl 08.30


    Irina Haldova


    Eg åpner augene og gjenkjenner ikkje veggane som møter blikket mitt med det same, det går nokre sekund før alt fell på plass, før eg skjønar at eg ligg i mjuke hotell­dyner på Radisson Blue i Nydalen. Frå dynetrekket anest ein umiskjenneleg odør av vaskemiddel, men eg orker ikkje å irritere meg, rommet er perfekt temperert og eg har hatt ei fin natt, har hatt ein mjuk og lodden søvn, heilt sidan den lange praten i telefonen med Mirena i går kveld. Mirena så stolt og glad over at eg viser henne tillit ved å la henne klare seg sjølv åleine ei heil helg. Eg strekker meg dovent, dette er luksus, men eg fortener litt luksus no, dette kan vere starten på noko stort. Når eg snur ørlite på hovudet, ser eg dei burgunderraude koffertane borte ved døra, stappfulle av Womify hudprodukt, produkt som nærast sel seg sjølve, no har eg klart å kjøpe meg inn i kjeda, har avansert fleire nivå berre siste året, er på topp tjue-lista av alle seljarar her til lands. Så eg kan godt unne meg sjølv å ligge i ei mjuk hotellseng, eg har råd til den slags no, har nådd det første målet mitt, og då får det berre våge seg at dynetrekket lukter hotell. Eg grip reisealbumet frå nattbordet. Nesten alle bileta er av Mirena, lys og langlemma ser ho inn i linsa til fotografen. Mirena, berre namnet får det til å fløyme over inne i meg, vi to har allereie hatt ei lang reise saman, Og no er eg her som etablert forretningskvinne og jentungen så sjølvstendig at ho ei heil helg kan ta hand om huset åleine der oppe ved kysten. Eg lar fingrane gli over krusifikset eg ber på bringa og sender ei stille takk til Madonna Mia. Eit blikk på armbandsuret fortel meg at eg straks kan ringe heim for den avtala morgonpraten.


    Stemsvåg torsdag 15. november kl 08.35


    Edgar Bråten


    Ringlande tonar hyller keisaren av tomrommet, men klokkespelet blir raskt til ein horde med Black & Decker drillar som perforerer den allereie mishandla hjernen min og ein augneblink frykter eg for at topplokket skal eksplodere. Terroren kjem frå ein mobiltelefon, ringetonen er eit dryss av brusande tonar, barnslege og enerverande, eg held det ikkje ut. Eg har ikkje noko val, må berre sleppe lyset inn i den blodige hjernen for å finne, og dermed stoppe lydterroren. Eg åpner ei lita glipe mellom augeloka, det går elingar ut i tinningane og ned i nakken, eg åpner augo heilt, og til trass for det intense smertehelvetet greier eg å oppfatte omgjevnadane kring meg. Rommet er framandt, det er ei overdådig møblert stove med nips og rysj og store skinnmøbel og juggel og sølvplett og krimskrams på veggene. Rommet er heilt ukjent for meg, her har eg aldri sett min fot før. Lufta er innestengt og det vibrerer noko stramt i lufta, kvalmen får ein ekstra dytt opp spiserøret, eg prøver å svelge, men munnen og halsen er heilt uttørka. Den forpulte telefonen tar seg ein liten pause, så skingrer den i veg på nytt, nesten endå høgare og meir påtrengande enn før. Lyden kjem frå den andre enden av rommet. Dette må eg berre få ein endskap på.


    Eg er keisaren av tomrommet, eg registrerer at eg ligg fullt påkledd på ein sofa, eg reiser meg opp på olbogane og kjem meg omtåka i sitjande stilling. Det flimrer for synet, litt etter litt klarer eg å fokusere på inventaret kring meg, blikket søker etter den uuthaldelege lyden. Under eit ruvande ikon som framstiller Jomfru Maria, ser eg enden av ein brei divan, den minner om slike benker som blir nytta til undersøking på legekontora. Meir enn ein gong har eg ligge på den slags og svara på tåpelege spørsmål om tørsten min og misbruket mitt. Men det ligg ein bylt borte på denne benken, eg kan ikkje tydeleg sjå forma på bylten, men det som heng ned langs sida på divanen kan eg sjå klart, det er ein arm, ein arm med ei grann hand, handa er likbleik. Telefonen har slutta å ringe, hjarta mitt har slutta å slå, eg reiser meg frå sofaen og tek nokre famlande steg mot bylten som ligg der, no ser eg heile benken og jenta som ligg der med handa hengande ned og mobiltelefonen ved sida av seg. Ho ligg i ei forvridd stilling, hovudet kraftig vendt til sida, ho ligg med bøy i den eine hofta og kneet, eit teppe dekker fanget hennar, føtene stikk nakne ut under teppekanten, det er blod på den opptrekte leggen hennar og på divantrekket. Eg sig sakte ned på kne på det lodne golvteppet, prøver å tenke, men alle tankar er utenkelege. Jenta som ligg der er iallfall ikkje i live, antakeleg er ho strypt og kanskje også valdteken, det kan umogeleg vere eg som har forårsaka dette, det er for vanvittig. Herregud, tenke roleg no. Telefonen tek på nytt til å ringe. Ei dør står halvåpen inn til eit toalett, eg kjem meg dit inn og spyr meg tom i skåla.


    Radisson Blue Nydalen torsdag 15. november kl 08.45


    Irina Haldova


    Dette er ikkje bra, eg liker å framstå som ei roleg og avbalansert kvinne, det får meg til å virke sterk, men dette får eg ikkje til å stemme. Eg legg mobiltelefonen tilbake i draktlomma og går ned dei seks trappene til frokostsalen, eg tek aldri heisen, angsten for trange rom vil liksom aldri sleppe taket til trass for at barndommen no berre er eit fjernt minne. Det likner ikkje Mirena dette, ho bruker alltid å svare straks når eg ringer til henne, uansett kva ho held på med og kva tid på døgnet det er, nett slik også eg svarer momentant når ho ringer til meg, ei slags stilleteiande pakt oss imellom. Oppringing frå venninner derimot kan bli ignorert i timesvis, ho kan skulde på tomt batteri. Mirena er så lojal og hengjeven, ikkje ein einaste gong har ho oppført seg på eit vis som har fått meg til å mistru henne. Med sine seksten år er Mirena både ungen min og samstundes ein påliteleg og klok fortruleg, banda oss imellom er trygge og gode. Derfor er det så merkeleg at eg ikkje kjem igjennom til henne no, då vi avslutta telefonsamtalen i går kveld, var avtalen klar at vi skulle snakkast i dag før starten på salsmessa ved nitida, i god tid før ho bruker å kome seg av garde til skulen. Men ho kan sjølvsagt ha forsove seg, ho kan sove temmeleg tungt på morgonkvisten, kanskje har ho sitte oppe og sett Grey’s Anatomy halve natta, ho har alle episodane på DVD. Eller kanskje ligg mobilen til lading i entreen slik at ho ikkje høyrer ringinga ut på kjøkkenet? Eller ho kan vere i dusjen. Det fins sikkert ei naturleg forklaring, eg må ikkje engste meg no, når eg først har vist henne ansvar, må ikkje bli hysterisk slik utan vidare. No skal eg ta for meg av den delikate frokostbuffeen, og så prøve på nytt etterpå, då vil ho nok svare.


    Stemsvåg torsdag 15. november kl 08.50


    Edgar Bråten


    Telefonen slutter på ny å ringe, likevel makter eg ikkje å tenke klart, at det skal vere så komplett umogeleg, aldri har det floka seg til på ein slik måte i tidlegare fyllekuler. Eg må samle meg om noko, samle meg om å gjere alt rett og i rett rekkefølge, må ikkje etterlate meg spor som kan knytte meg til dette, må bort herifrå, usett og utan spor, anten eg er gjerningsmann eller ikkje. Ein bunke serviettar ligg på salongbordet, eg grafser til meg dei øvste, knørver dei saman til ein ball og tørker med dette klinka på døra til toalettet, går på nytt inn dit. Her saumfer eg kleda mine, det er fullt av flekker på joggebuksa, men ingen av dei likner på blod så vidt eg kan sjå. Eg dreg buksa og så boxeren ned, tilsynelatande ingen flekker på den heller. Og forhuda er ikkje vrengt tilbake, slik den bruker å vere når eg ein sjeldan gong har hatt den gleda av å ha meg kvinnfolk. Smerteilingane pulserer i tinningane, eg vender tilbake til sofaen der eg vakna, det flimrer for augo, sjekker at eg ikkje har lagt att noko. Forsikrer at eg har mobilen i ei av framlommene, eg tar den opp, ingen meldingar eller ubesvara anrop, displayet viser 15-Nov-2012 08.53, eg slår den av. Må ikkje kunne sporast hit. Så kaster eg eit siste blikk på divanbenken, fy fan, eg kan umogeleg ha utført dette, no må eg vekk, døra til entreen står open, med handa tulla inn i serviettane åpner eg utgangsdøra. Deretter tørker eg klinkene på innsida og utsida omhyggeleg, snik meg ut i torsdagsmorgonen som er stille og folketom, berre traktoren durer fjernt der borte på eit jorde. Gradvis dreg eg kjensel på landskapet, eg er i Stemsvåg, nabobygda, eit namn dukker opp i det perforerte minnet mitt, Stemskroa.


    Stemseidet torsdag 15. november kl 09.00


    Rasmus Vonheim


    I dag er eg lensmann på heimebane. Barneskulen er stengd på grunn av vasslekkasje, og rakkarungane må ha tilsyn, vi ligg på stovegolvet og leikeslåss. Tvillingane er ni år gamle no og begynner å bli sterke i klyp­ene, alle tre ruller vi omkring i ein einaste stor vase på parketten og held eit svare leven som nesten får dei store panoramavindauga i syttitalsvillaen vår her oppe på eidet til å klirre. Så langt har eg hatt rolege vakter denne veka, med eit lite unntak faktisk ingen telefonar etter kontortid. Og i dag har eg altså heimekontor, eg held Gjermund i eit kjærleg nakketak, medan Jo sit omskrevs på meg for å berge bror sin frå arrestasjon. Og snart er det helg, eg gler meg til ei lang heimehelg saman med henne og dei to rabbagastane, det kan bli mange slåsskampar det. Vi er i ferd med å reise oss frå golvet då gjennomtrengande tonar fyller rommet, eg banner stille inne i meg og kjem meg til skrivebordet der vakttelefonen ligg og vibrerer. Kvinna i den andre enden presenterer seg, ho har ein lett gebrokken aksent, ho prøver tydelegvis å høyrast roleg ut, men det er eit desperat drag i røysta hennar. Det er noko som ikkje stemmer, det er ho heilt viss på, dottera ville aldri ha unnlate å svare på oppringingane hennar om ikkje noko særleg var på ferde, så godt kjenner ho henne. Og dei hadde ein klar avtale om at dei skulle snakkast no på morgonkvisten, jentungen bruker aldri å bryte slike avtalar. Eg lar henne snakke ferdig, spør og det kan vere naturlege forklaringar, nei, ho kan ikkje tenkje seg det, eg formidler at eg tek dette på fullt alvor, lover straks å oppsøke aktuell adresse for å sjekke saka. Ber henne om å stole på meg til så lenge, om kort tid skal eg gje henne tilbakemelding som forhåpentlegvis vil forklare alt. Ho takker meg og vi avslutter samtalen. Deretter prøver eg å ringe nummeret til dottera som eg har fått oppgitt. Ingen svarer. Så kjem eg meg av garde, parkerer undervegs tvillingane hos mormora på Leithaug.


    Stemsskaret torsdag 15. november kl 09.15


    Edgar Bråten


    Steinane langs elvefaret er sleipe og våte, eg tek meg likevel oppover med god framdrift, bøygd som ein krøpling sjangler eg av garde medan eg gisper etter luft, greinene pisker meg i andletet, det er bra, eg fortener kvart rapp. Orekratta står tette heilt inn til elvebreidda og løyner meg frå riksvegen, fint det, eg har faktisk kome meg frå huset og over jordet til elva utan å råke på ei einaste sjel. Og no er eg langt på veg trygg, liten sjanse for at andre reiker langs elvebreidda ein skytung morgon i november. Borte på moen kan eg skimte Stemskroa, saman med Pus har eg hatt fleire besøk der på onsdagskveldane, no har namnet dukka opp i det raserte minnet mitt etter nok ei fyllekule, men berre namnet, ikkje medvit om at eg var der i går. Var eg det? Eg sjangler vidare på dei sleipe steinane med framoverluta kropp og hyppige støttesteg, pusten går hivande, blodsmaken og fyllekvalmen i salig blanding, eit lite jammer kjem ved kvart utpust. Skallebanken moser ubønnhøyrleg det som er att av hjernen i bitar, eg er tørst. Ved ei stille bakevje kaster eg meg ned på alle fire og slurper i meg iskaldt haustvatn, blir våt på knea og på framsida av bukselåra, munnen er raspande tørr til trass for vatnet, eg kjem meg opp og raver vidare, fredlaus er eg, anten det er eg som står for dette eller ikkje, persona non grata. Skodda oppe i skaret har sige nedover, orekratta langs breidda er tynnare her oppe. Stemsvågen dormer likesæl langt bak meg, om ein time eller to vil eg forhåpentlegvis vere attende i Ustveit.


    Stemsvåg torsdag 15. november kl 09.45


    Rasmus Vonheim


    Eg parkerer Subaruen i oppkøyrsla til Stemsvegen 8. Det er ikkje første gongen eg er i dette nabolaget, ei sak for nokre år sidan står tydeleg klart i minnet. Eg svingar ut bildøra, lufta er rå og fuktig mot ansiktet, også huset ligg innhylla i ei slags fukt, det glinser matt i dei kvitbeisa veggborda, singelen knatrer under jaktstøvlane mine i det eg nærmer meg inngangen. Alt stille, ingen lydar innanfrå, ingen fjerne dump frå basshøgtalarar, ingen røyster eller dører som slår i, stilt hus. Jenta har nok for lengst drege til klassen sin på vidaregåande i Stemsbukta og kanskje gløymd att telefonen heime. Eg les på det ovale porselenmåla dørskiltet over dørklokka, Mirena og Irina står det. Når eg trykkjer knappen inn, kjem lyden av eit klokkespel straks på der inne, tonane gjentek seg lenge, så blir alt stille. Eg legg øyret inn mot dørkarmen for å lytte, ingen steg kan høyrast der inne på veg mot utgangsdøra. Stilla er knugande etter det påtrengjande lydbiletet frå ringeklokka, det er noko illevarslande i denne stilla, eg har opplevd slike varsel før. Men eg har aldri hatt for vane å innbille meg saker og ting, huset er nok tomt for folk, jenta på skulen. Eg får ta meg inn og få det konstatert, eg grip tak i dørklinka og trykker den ned. Døra er ulåst.


    Ho ligg forvridd og tildekka nedantil på ein brei divan i enden av eit overmøblert rom, ikkje særleg vanskeleg å sjå kva som har skjedd. Først vil eg kjenne etter puls for å konstatere at ho verkeleg er død, men avstår etter å ha fått summa meg. Armen som heng slapt ned langs sida av divanen og den unaturlege stillinga seier meir enn nok, om eg rører ved henne vil berre biologisk materiale, om slikt fins, bli forkludra. Ho kan nok vere omkring femten år gammal. Med blikket saumfér eg rommet for å sjå etter teikn på kva som har skjedd forut for hendinga. På salongbordet ei halvdrukken flaske Pepsi Max og ein tom pizza-emballasje, mat og drikke for ein person. Ein oppslått laptop står og dormer i sparemodus og ein mobiltelefon ligg ved sida av henne på divanen. Den 22 tommers widescreen’en er heilt avslått, ho må ha avslutta TV-kvelden før alt tok slutt. Jeansa hennar er dregne heilt av og ligg krølla på golvet, g-strengtrusa heng kring høgre ankelen, ho har rosa sokkar på føtene, eit tynt ullteppe ligg knørva saman og skjuler underlivet, det er størkna blod på innsida av låra. På overkroppen er T-skjorta trekt halvveges opp slik at brystvortene vises under kanten, på halsen kan det skimtast stripeforma misfargingar. I alt dette forferdeleg, liknar ho ei fredeleg voksdokke. Eg finn fram vakttelefonen og slår nummeret eg så alt for godt kan på rams.


    Stemsskaret torsdag 15. november kl 09.50


    Edgar Bråten


    Stigen gjennom skaret mellom dei to bygdelaga er hyppig i bruk både sommar og haust, men no er både tursesongen og sauesankinga over, dessutan er det midt i veka og grått vér, sjansen for å treffe på nokon nedover i lia til bustadfeltet der eg bur i sokkelen til familien Friedland, er ørliten. Den strabasiøse oppturen frå Stemsvåg har jaga noko av fyllesjuka mi på dør, no er eg mest sliten og våt, eg stoggar ved ei tørrfuru og stør meg kvilande mot stomnen ei lita stund, igjen er eg veldig tørst, men har ikkje lyst på meir vatn. Herregud, ein pils hadde gjort seg no, ein Frydenlund fatøl hadde gjort susen. Men det er det siste eg må finne på, no må eg tenke klart, skal eg ha den minste sjanse til å ro meg ut av dette må eg iallfall halde meg nøktern. Med kinnet mot den grove furuborken klarer eg å gjenkalle litt frå gårsdagen, drikkeorgien om bord i cabincruisaren heile onsdagsettermiddagen, samen med gjengen eg knapt kjende, dei feira kjøpet av båten og inviterte meg med, lettbedd som eg var. Pus som plukka meg opp ved flytebryggja om kvelden og måtte støtte meg inn i Landroveren, biltur i mørk haustkveld, etter dette ingenting. Berre namnet Stemskroa. Det er til dette lokalet vi to ofte har søkt onsdagskveldane, så inga bombe om vi var der i går kveld også. Fråhaldsmannen Pus på jakt etter damer, eg som vanleg på jakt etter høgare promille. Det er ikkje lange biten frå kroa bort til huset der eg vakna i dette marerittet. Eg kan ha greidd å forflytte meg denne distansen, same kor dritings eg var. Så må eg ha gått inn der. Men eg aner ikkje kva som så skjedde. Eg hakker tenner av kulde, riv meg laus og sjangler med lia.


    Ustveit torsdag 15. november kl 10.15


    Edgar Bråten


    I det eg finn fram nøkkelen under keramikkrukka ved inngangen og får den på plass i låset, registrerer eg at Toyotaen til Friedlands ikkje står i oppkøyrselen, kan dei vere på hytta på Vangsvollen? I så fall flaks, den første flaksen min så langt oppe i ei endelaus misere. Då kan eg hevde at eg har halde meg heime i sokkelen min siste døgnet, iallfall ingen husvert som kan påstå det motsette. Eg låser entredøra etter meg, sparker av meg dei moldete og dyvåte joggeskoa, riv døra opp til dusjen og flerrer kleda av meg. Etter nær kvarteret under dei lunka strålane kjenner eg meg framleis skitten, men samstundes så utmatta at eg må avslutte, dytter det meste av væta på kroppen bort med handkleet før eg naken finn soverommet og velter meg opp i senga. Heldigvis har eg ikkje alkohol tilgjengeleg, men skulle så gjerne hatt sovepillar, for no vil eg sove. Men heller ikkje den slags finst i hus, slike hjelpemiddel varer sjeldan lenge når eg har fått skaffa meg ei forsyning. Eg snur meg på magen og legg puta over hovudet, det prikker i alle fingrane og suser for øyrene, eg er dødssliten, men søvnen stiller seg totalt avvisande. Dette er uuthaldeleg, eg kan ikkje berre liggje slik, eg må gjere noko, hiver meg fram på golvet, henter buksa som ligg samantulla på dusjgolvet, finn mobilen i lomma, tek meg attende til sengekanten, taster nummeret til Pus.


    Kl 10.30


    Ringesignalet held fram og held fram, handa mi som held telefonen skjelv, så endeleg skjer det noko, men det er berre ei metallisk stemme som opplyser at abonnenten har fått nytt nummer. Pokker, kvifor måtte Pus skifte nummer nett no? Eg må få tak i kompisen, har så mange spørsmål. Kva kan Pus fortelje meg? Kva veit han? At eg vakna berre nokre meter frå liket? Kva vil han i så fall gjere med det? Eg har stor tillit til den einaste kameraten eg i røynda har, Per Ustveit, han som alle kjenner som Pus. Han er ungkar som eg, tilsynelatande det einaste vi har til felles. Pus, på evig jakt etter dame, men som ikkje har funne seg noko varig så langt. Pus, som aldri har hatt ein drope alkohol innom leppene i heile sitt liv. Ikkje eingong i musikksmak matcher vi, for meg er det berre britisk psykedelika frå sekstitalet som duger, Pus digger obskure amerikanske åttitalsband. Like fullt heng vi saman. Og meir enn ein gong har Pus plukka meg opp i elendig forfatning, fått meg heim eller lånt meg sofaen sin heime hjå seg. Men han kan ikkje redde kvar situasjon, kan ikkje fotfølge meg. For eg har denne forbanna tendensen min til å ta meg inn i framande hus i fylla for å sove ut, brått kan eg forlate ein fest og så finne på slikt. Det har skapt mykje drit, heldigvis har eg unngått å bli meld til politiet for desse påfunna. Og ofte har Pus stilt opp og fått meg i trygg forvaring. For slik er han som type, alltid der for den som måtte trenge det, i alle fristundene sine på farten i Landroveren, speidande etter nokon han kan yte assistanse. Ikkje rart at han er godt omtykt i profesjonen sin som sosialarbeidar, og det er nok av jenter som har sverma kring han, men det blir liksom aldri meir enn gode vennskap. Stundom har eg lurt på om han kan vere homofil, men han har aldri sagt eller gjort ting som kan tyde på det heller. Og vi har dette avslappa tilhøvet oss imellom. Han maser aldri om noko, ingen moralisering. Eg kjenner meg heldig som har nokon å betru meg til når det knip, og knip gjer det ofte. Så eg må prøve å skaffe meg det nye nummeret hans, no treng eg Pus meir enn nokon gong. Nummeret må vel finnast i opplysninga på nettet. Men fy faen så sliten eg er. Oppe hos Friedlands er det framleis stille, eg sløkkjer alle lys i heile sokkelen, sjekker at utgangsdøra er omhyggeleg låst, kryp saman i fosterstilling mellom uvaska sengeklede, seige av sveitta.


    Stemsvåg torsdag 15. november kl 18.05


    Johan Sebastian Bakke


    Ei herleg kjensle når alarmen endeleg gjekk, endeleg får eg saka mi. Etter ei ørkenvandring som frilansar hadde eg store forventningar då eg fekk fast tilsetting i lokalavisa Vestliv. Men inntil no har det ikkje nettopp myldra av skikkelege saker desse to åra, det næraste eg har kome var då eg dekka Hogne-drapet, og det viste seg å vere eit stakkarsleg sjølvdrap. Uansett har eg fått ros for den grundige måten eg handsamar alt stoff på, uansett grad av drama, det blir sagt at eg har ei personleg klo i det eg skriv, detaljrikdomen og dvelingane i skildringane. Og av den grunn er eg blitt belønna med eigen spalte der eg skriv om kriminalsaker under signaturen Bach, med portrettfoto og telefonnummer for tips over ingressen.


    Drap har alltid fascinert meg, interessa har eg hatt sidan før konfirmasjonsalderen. Søster mi har ofte kalla meg pervo på grunn av denne tiltrekninga, bedd meg om å skaffe meg kameratar, noko eg aldri har sett poenget med. Og pervers er eg ikkje, berre glødande interessert i fenomenet mord. Men på Politihøgskolen ville dei ikkje ha meg, meinte at eg hadde ein særeigen veremåte som gjorde meg uskikka, psykologen som sat i opptaksnemnda gav meg jamvel ei diagnose, men det bryr meg fint lite. Og no skal dei snart få angre seg, no har eg fått saka eg nesten hadde gitt opp håpet på ville dukke opp, no skal eg boltre meg og vise dei. Eg parkerer den rustskada Kadetten min utanfor Stemskroa, eit lokale eg har frekventert så å seie dagleg etter at eg kom flyttandes hit. På inngangsdøra heng ein stor plakat om konserten med den svært populære lokale trubaduren Jostein Bæver, han hadde stinn brakke her i går kveld. Eg legg reima på Pentaxen kring halsen, får skrivemappa opp av skulderveska og stig ut av bilen, lenge sidan eg har kjent meg så oppøst, kjenner at eg er i ferd med å få ereksjon. Det er ei god kjensle, denne saka er det eg som har alle forutsetningar for å løyse.


    Ustveit torsdag 15. november kl 23.00


    Edgar Bråten


    Ute har mørkret lenge hatt ei tett hand over landskapet, telefonen har ikkje ringt desse timane eg har trekt meg tilbake frå verda, ingen har kome til huset. Med hensikt har eg ikkje skrudd på radio eller TV sidan eg kom heim. Heller ikkje surfa på nettet. Eg veit nok. No står eg og ser meg sjølv i spegelen over vasken, dei verste kroppslege reaksjonane etter fylleslaget har lagt seg, no er det fylleangsten som står for tur, eg ser inn i augo til ein mordar. Ein alkoholisert mordar, arbeidsledig, trygdesnyltar. Og no også overgripar. Men eg forstår det ikkje, aldri har eg fantasert om mindreårige, aldri har eg påtvinga kvinnfolk intim omgang eller hatt trong til det, berre det fins børst nok kjem damene i andre rekke, slik har eg hatt det sidan gymnaset. Men uansett er eg no i hengemyra til langt opp til halsen, korleis skal eg kunne kome meg ut av dette? Korleis skal eg forstå det? Eg kan sjølvsagt ha kome stupfull forbi huset, gått til døra og ringt på, jenta der inne kan ha tykt synd på meg og sleppt meg inn, hjelpt meg til sofaen der eg momentant må ha glidd inn i ein komatøs søvn. Men ein annan person kan også ha kome til huset, kanskje følgd etter meg, gjennomført overgrepet og så overlate åstaden til meg. Men eg klarer ikkje heilt å tru på dette, det er nok ønsketenking, eg er nok skuldig og snart kjem sikkert purken på døra.


    Brått gjaller See Emily Play gjennom romet, har hatt den som ringetone sidan eg anskaffa meg mobil, eg ser på displayet at det er eit fasttelefonnummer, ser ut som det er frå eit kommunalt kontor, kan det vere frå lensmannskontoret? Uansett må eg svare, suspekt om det blir skapt inntrykk av at eg prøver å isolere meg.


    – Hei, Pus her, kor i helvete blei det av deg?


    – Er det Stemskroa du snakker om?


    – Sjølvsagt snakker eg om Stemskroa. Då eg gjekk inn, låg du som eit griseslakt i baksetet, då eg kom ut att halvtimen etterpå var du søkk vekk. Og det hende forferdeleg saker like ved kroa i går natt, du har vel fått med deg det?


    – Ja, sjølvsagt. Men eg var der ikkje, blei skikkeleg dårleg, fullstendig noia, fekk skyss av nokre byfolk heim att.


    – Kva var det for folk?


    – Aner ikkje, dei sa ikkje kva dei heitte.


    – Det bør du avgjort få reie på. Alle vi som var på Stemskroa den kvelden kjem sikkert til å bli kontakta om drapet.


    Medan han snakker, bestemmer eg meg for å fortelle han alt. Han vil sikkert hjelpe meg ut av knipa. Men før eg kjem til orde legg han på, eg får heller ikkje sikra meg det nye mobilnummeret hans. Eg flykter attende til fosterstillinga.


    Ustveit og Stemsvåg lensmannskontor

    fredag 16. november kl 07.15


    Rasmus Vonheim


    Adrenalinet er i ferd med å ta slutt, eg kjenner at eg er i stort behov av søvn, men eg får kjempe imot nokre timar til, eg har stått på sidan den forbanna telefonen kom for snart eit døgn sidan. No får eg avløysing om nokre straksar, men først må eg ferdigstille den førebelse rapporten frå åstaden. Kripos er på veg for å bistå politimeisteren, men i mange dagar må eg like fullt rekne med å vere heildagsengasjert i saka, det er trass alt eg som er lokalkjend i kommunen. Uansett må eg snart ha nokre timars søvn no, lekkasjen på skulen er tetta så tvillingane skal dit og Bjørg er på jobb, så eg har eit knyst stille hus å kome heim til. Ein siste gong går eg gjennom rapporten, punkt for punkt, kan eg ha gløymt eller oversett noko? Den gamle saka i Stemsvegen har kanskje betydning, faktisk huset rett over vegen for åstaden, bygdeoriginalen med nedlastinga, er det tilfeldig eller kan han ha noko med drapet å gjere? Eg reiser meg frå kontorstolen og henter eit par tjukke permar frå reolen, det er lettvint og fint med data, men jammen kan det gamle papirsystemet fungere stundom også. Eg blir sitjande å bla meg attende i tid, simple tjuveri, nabofeidar, trafikkulykker med aktløyse. Langt om lenge finn eg namnet Albin Holtermann. Her bør eg avgjort avlegge ein viss herremann ein visitt.


    Stemsvåg fredag 16. november kl 09.30


    Albin Holtermann


    Trykket i tinningane er uuthaldeleg, og blir ikkje betre av den innestengde lufta med feit lukt av ertesuppe. Gardinene er trekte for og det er skumt i alle rom. Eg tar tak i rullatoren og forflytter meg til endeveggen med det langsgåande skrivebordet som er overlessa av aviser og papir. Eitt av mine einaste privilegium er at eg ikkje treng å rydde. Blikket mitt streifer den gamaldagse PC’en med stasjonær base og den nyare portable maskinen som flankerer den tjukke protokollen på respatex-bordet. Her er det arbeid som venter. Eg bør kanskje også fjerne den kraftige kikkerten min på stativet i vindusposten. Eg har hatt ei forferdeleg natt og kjenner meg sjuk og forulempa, kvifor kan ikkje eit menneske få fred?


    Heilt sidan saka mot meg i 2009 er eg blitt handsama som ein spedalsk. Eg kjenner at kleda er klissete på kroppen, har sove påkledd dei siste par nettene, eg svimer ikring i mitt eige forfall, endeleg høyrer eg den dumpe lyden av lokalavisa som dett i postkassa. Etter onsdagskvelden har eg hatt ei kjensle av at alt er uverkeleg, eg har ikkje fått frisk luft, ikkje det at eg er så mykje ute elles heller, hatske blikk har eg fått nok av, men no må eg verkeleg skygge banen, så pass skjøner eg. Heilt sidan i går formiddag er drapet blitt kringkasta med regelmessige innslag i radioen, og i TV2-nyhenda var mordet hovudinnslag i heile går. Så det er best å skalke lukene og trekke gardinene for, kjenner eg systemet rett har eg nok dritsekkane på døra før eller seinare uansett. Eg rydder i papirbunkane, plukker ut nokre illustrerte magasin og legg dei til sides saman med ei notisbok som inneheld linkar og mailadresser, eg får bruke formiddagen til å pønske ut ein sikker stad å gøyme det på. Deretter går eg i gang med å slette ei mengd filer på den stasjonære datamaskinen. Eg er svolten, men alt som har med mat å gjere får kome i andre rekkje no, helvetes forfølging. Desse krokodilletårene om ungane. Dei er frivillig med på det. Og dei får godt betalt for rollene i filmane, sikrer eksistensen både for seg sjølve og familiane sine, utan honorara dei får hadde dei gått til grunne.


    Ustveit fredag 16. november kl 18.45


    Edgar Bråten


    Eg prøver meg på nokre tørre kjeks og doven cola som har stått åpna i minst ei veke. Dørklokka ringer, kan det vere politiet? Eg lager meg ei glipe i kjøkkengardinet og kikker ut, ser at Pus står der ute med fingeren på ringeknappen. Eg blir glad, det skal bli godt å snakke med han, kjenner meg nesten litt oppøst i det eg låser opp døra, utanom telefonsamtalen med nettopp han har eg ikkje snakka med ei levande sjel sidan onsdag. Men også Pus verker pratesjuk, dette har gått forferdeleg inn på han forsikrer han, han kjenner faktisk mor til den for­ulykka, Irina Haldova, møtte henne då ho gjekk på norskkurs på vaksenopplæringa, sjølv leidsaga han ei gruppe asylsøkjarar der. Irina er ei flott kvinne, seier han, og så stolt over dotter si. Han fortel at han ein gong hjelpte til heime hjå henne med å få eit kjøleskåp på plass, då fekk han også helse på Mirena, ei nydeleg jente. Han øser seg opp, fortel at han har planar om å ta personlege grep for å hjelpe politiet i saka, både avdøde og mora fortener at dette blir oppklara. Derfor har han informert lensmannen om han han var på Stemskroa onsdagskvelden, og no er han innkalla til ein prat neste dag.


    – Kanskje du også burde melde frå om at du var i traktene?


    – Er for langt nede. Kjem du til å fortelje at eg var der?


    Pus ser meg rett inn i augo, det er vanskeleg å forstå seg på blikket hans. Så strekker han ut handa og legg den på skuldra mi, som om han signaliserer at han forstår. Men kva er det han forstår? Han er utvilsamt den empatiske, den som har medkjensle med andre, som ser andre si smerte. Men kva veit han eigentleg? Veit han at eg var i huset den natta det skjedde? Og prøver han i så fall å dekke meg? Eg kunne ha spurd rett ut, vedgått for han at eg vakna opp der i huset, men noko stritter imot inne i meg, at ingen veit noko er sikkert det beste. Pus må vidare, ber meg om å ta vare på meg sjølv og skygge unna børsten. Lover å stikke innom neste dag etter besøket på lensmannskontoret. Eg ser ryggen hans frå vindauga i det han går til bilen. Dei siste restane av det eg hadde som likna på eit liv, kverv mellom gustne regndropar i novemberlufta utanfor.


    Ustveit og Stemsvåg lensmannskontor

    laurdag 17. november kl 07.15


    Rasmus Vonheim


    Eg merker at eg har brukt litt i meste laget med deodorant i dag, men som vanleg på ein laurdag er eg åleine på kontoret, så det får gå. Men olbogane på skrivebordsplata og to posar porsjonssnus under leppa, gjennomgår eg prosedyra før eg skal ut på besøk. Mykje av det eg må involvere meg i, går lite inn på meg. Men dette med mindreårige er noko heilt spesielt, det er det vanskeleg å leggje frå seg når ein går heim etter enda arbeidsdag. I slike saker må eg gjerne ta meg skikkeleg på tak for å opptre profesjonelt overfor den eller dei som er involverte, må oftast undertrykkje ein sterk trong til å knøvle dei skikkeleg. Og utviklinga er skremmande, dei siste ti åra har det versert stadig nye slike saker, også her i Ustveit og Stemsvåg. Kva er det som feiler folk?


    Det blir spesielt med eit nytt møte med Albin Holtermann. Han samarbeidde eigentleg godt sist eg besøkte han, godtok gjennomgang av husværet utan at eg la fram ransakingsordre, ein ynkeleg fyr på alle vis, men eg veit av røynsle at også den slags typar kan bli temmelege handfaste når driftene deira tek overhand. Iallfall må eg ta dette sporet på det aller største alvor. Teknikarane i Kripos har alt returnert til Oslo med det dei har sikra seg av spor og materiale. Dei øvrige etterforskarane har teke fatt på å kartlegge alle personar som var i Stemsvåg onsdagskvelden og natta, saman med politikammeret i byen skal eg assistere dei med lokalkunnskapane mine. Dessutan er eg bedd om å kome med innspel når det gjeld personar det kan vere verd å sjå nærare på. Det er eit slikt ærend eg no står på farten til.


    Før eg går, kaster eg blikket på framsida av Vestliv. Alt dreier seg sjølvsagt om drapet, eit noko uskarpt bilete av etterforskingsleiar Pettersen i Kripos og meg sjølv i samtale, utgjer halve sida. Valdtektsdrapet har fått dei største typane blekka nokon gong har teke i bruk. Eg blar til side to og tre, også her er saka einerådande. Biletet av huset med sperrebanda i oppgangen, intervju med naboar og andre, presten uttaler seg om sjokket dette representerer for grannelaget. Heilt nedst bilete av ein yngre mann som står fram som kjenning av mora, er det ikkje han på sosialkontoret? Vedkomande har stifta Aksjon Mirena, ber folk om å ta kontakt om dei har sett eller høyrt noko. Telefonnummeret hans er oppført med utheva skrift, han garanterer at aksjonen heile vegen vil samarbeide med politiet. Eg kjenner på ein irritasjon, slike beskjeftiga herremenn kan eg styre mi begeistring for. Men kanskje er det slik, at det for mange er lettare å tipse ein sivilist enn å involvere seg med politiet.


    Krisesenteret Ustveit laurdag 17. november kl 07.30


    Irina Haldova


    Draumane kaster meg rundt og herjer med meg, omtåka av Valium som eg er, alt har rausa saman, eg drøymer om Mirena, ho kjem mot meg, håret hennar lyser, ho smiler sitt vakraste smil, eg vil storme henne i møte men kjem ikkje av flekken, det er noko som nagler meg til golvet. Så begynner draumane å gå i oppløysning, men eg klamrer meg fast, røyndomen er for uuthaldeleg, for smertefull, eg vil ikkje dit, eg vil bli verande i draumen om Mirena, sjølv om eg ikkje når heilt fram til henne. Så skifter draumelandskapet, no er det to menn som kjem meg i møte, det er Oleg og bror hans, skallane deira skin glattbarberte, dei har singlettar og store, bulande overarmsmusklar, Oleg som avsa dødsdom over meg då eg braut med han og drog til Noreg. Trugsmålet sat djupt i meg lenge etter at eg kom hit, men no hadde eg endeleg gløymt det, heilt til det vender tilbake i denne draumen. Eg vakner med eit rykk, Herdis har kome inn til meg, ho set seg på sengekanten og legg armen kring skuldrene mine, ho snakker til meg med mjuk røyst, seier at eg er trygg. Men så husker eg i eit glimt bilen eg såg då eg stod utanfor Mega og venta på flybussen på onsdag, det var noko med bilskilta som fekk meg til å fryse på ryggen, sjølv om eg ikkje kunne sjå kven som sat inni. Men eg gløymde det fort, oppgira som eg var fordi eg skulle til Oslo på mi første messe som sjølvstendig næringsdrivande. No kjem minnet om bilen tilbake.


    Stemsvåg laurdag 17. november kl 09.55


    Rasmus Vonheim


    Gardinene er trekte for og alt virker daudt og livlaust i Stemsvegen 9 i det eg parkerer Subaruen heilt inn til husveggen, lukker bildøra stille att og skrever over dei overgrodde steinhellene til inngangsdøra. Det er eit shabby hus, malinga har flakna av på vestveggen og beslaga og hespene på vindaugo er rusta, det er rart kor mykje utsjånaden på eit hus kan seie om den som bur i det. Eit namneskilt der skrifta er forvandla til ein uleseleg blekklatt er festa på dørkarmen, frå ringeknappen heng ei slitna leidning i tjafsar, altså ingen hensikt å forsøke dørklokka. Eg ser på nytt opp mot stoveglaset og aner ei lett rørsle i dei falma, fortrekte gardinene, kanskje er eg venta? Det var eg ikkje sist eg kom hit, slo uventa til og kom til dekka bord. Aksjon Viking var på alle vis vellukka, nettopp på grunn av alt det motbydelege det avdekka. Ennå sit bileta av videoklippa vi gjennomgjekk i anledning saka att på netthinnene, som arr. Når Albin Holtermann kunne drive med den slags, kan han sikkert også ha forgripe seg på Mirena Haldova i nabohuset. Den spirande kvalmen i mellomgolvet blir med meg inn over dørstokken.


    Ustveit laurdag 17. november kl 10.00


    Edgar Bråten


    Du er eit svin, du har ikkje livets rett, du skal knusast og pinast alle dine dagar, jauda, det durer og går gjennom tankane både dag og natt, eg tek meg rett som det er i å sjå på hendene mine, har dei gjort det? Og like ofte finn eg meg framfor spegelen på badet, granskande mitt eige ansikt. Men spegelbiletet gir meg ikkje svar, derimot kan det utløyse ein trass inne i meg, når tankane som stig til ei røyst inne i hovudet befaler meg å melde meg. Då kan eg snerre tilbake til det gudsjammerlege ansiktet i spegelen at det var ikkje eg, skulle eg ha gjort noko så avskyeleg måtte eg i det minste ha kjent på den slags impulsar før, og det har eg aldri, aldri! Og så kjenner eg ei dragning mot den smale entreen slik at eg kan ta jakka ned frå knaggen, stige ut i den trøysteslause haustlaur­dagen, haste den snaue kilometeren til Kiwi-butikken, der Tuborgen står oppstapla på velfylte pallar. Men heldigvis stritter noko inne i meg imot, eg må vente med slikt no, det står om livet for meg dette, eg må tenkje ut noko, ein metode, men eg aner ikkje kva. Pus nemnde noko om at lensmannen visstnok skal ha ein person i kikkerten. Eg kjenner ikkje lensmann Vonheim, har berre høyrt han omtala som ein folkeleg kar, småbarnsfar i godt vaksen alder. Kanskje ikkje mellom dei som stikk seg mest fram, men ein dyktig fagmann det går an å snakke med, skal eg ta kontakt? Lensmannskontoret ligg ikkje langt unna. Kanskje denne landsens sheriffen vil kunne hjelpe meg? Ute har det byrja å regne att, noko har gått i stykker.


    Stemsvåg laurdag 17. november kl 10.00


    Rasmus Vonheim


    Albin Holtermann er godt gjenkjenneleg, hentesveisen heng som ei man ned langs høgre tinningen, hårduskane i øyregangsåpningane er om mogeleg endå meir fyldige. Og som sist framstår han som ytterst underdanig. Men på eitt område har det skjedd store omveltningar, mannen er blitt så lite gangfør at han så vidt krek seg bortover golvet ved hjelp av ein rullator. Der rauk den potensielle gjerningsmannen! Lite sannsynleg at ein så vidt gebrekkeleg person kan stå bak. Men eg får ta ein prat likevel, fyren kan i det minste ha sett noko. Holtermann inviterer med til å sitje ned i den slitne skinnsalongen, men møbelet innbyr lite til den slags, matflekkar og rifter i trekket over alt, eg seier at eg foretrekker å stå, eller rettare sagt rusle litt ikring i rommet.


    – Ja, eg har jo rusla litt rundt i dette rommet før eg.


    Holtermann svarer ikkje på dette, lest ikkje høyre, mumler noko om at eg endeleg må utføre pliktene mine, drapet i nabolaget må sjølvsagt oppklarast det, men sjølv er han iallfall uskuldig som barn i mors liv, orda han nytter blir veldig feile.


    – Og onsdags kvelden og natt til torsdag var du her inne, åleine, går eg ut frå?


    Holtermann bekrefter det, han har korkje venner eller bekjente han vanker saman med, og ut av huset kjem han seg ikkje, utan når han får hjelp av heimesjukepleien til å handle inn på butikken kvar måndag. Så onsdag kvelden var han heime og la seg tidleg og sov tungt til langt på morgonen torsdag.


    Ja, det er ikkje greitt, klager han, ein stor tragedie er det som har råka meg gjennom slaget som fråtok meg gangfunksjonen.


    Eg spør han om han såg noko ute på vegane onsdagskvelden, kommenterer at han framleis har den kraftige kikkerten sin ståande i vindaugskarmen. Han svarer at han for lengst har slutta å følge med på kva andre driv med. Og kikkerten bruker han utelukkande til å sjå på stjernehimmelen med. Eg er ikkje heilt sikkert på kva som representerer stjernehimmelen for Holtermann. Eg kan sjølvsagt på nytt gjere beslag i datautstyret hans, då hadde det nok dukka opp litt av kvart av interesse, men eg får konsentrere meg om drapet. Eg informerer han om at han kan bli innkalla som vitne på eit seinare tidspunkt, takker for praten og kjem meg ut. I det eg gir gass oppover mot sentrum, får eg eit glimt av ein person med regnhetta godt nede i fjeset, vedkomande står ved busskuret, liksom tilfeldig granskande rutetabellen på veggen.


    Stemsvåg laurdag 17. november kl 10.40


    Edgar Bråten


    Eg venter til eg er sikker på at lensmannen er godt ute av syne, før eg nærmer meg det traurige huset med ni-talet i misfarga porselen på veggen. Brisen frå vest har fått eit ekstra rått drag, nede frå fjorden kan måseskrik så vidt høyrast, elles berre subbinga frå skritta mine på grusen. Lensmannen gjorde neppe huset visitt berre for å vere høfleg, derfor følger eg i fotspora hans, bokstaveleg tala. Eg veit at bak ryggen min, rett over vegen, ligg huset eg i mitt største mareritt vakna opp i for to dagar sidan, sperrebanda stengjer framleis oppkøyrselen der, eg tvinger meg til ikkje å sjå til den kanten. I staden tek eg i dørklinka og trykkjer ned, flaks, den som bur her har ikkje låst etter at lensmannen nyleg gjekk. Eg kjem inn i ein entre der det lukter rå støyp, mugg og kvalmande matos. Til høgre for meg står ei dør halvåpen inn til eit toalett, til venstre ei anna dør med hengelås. Ei tredje dør, rakt fram, ser ut til å leie inn til ei stove. Eg dunker eit slag i dørbladet, røsker døra opp og stig med faste steg inn i eit dunkelt rom. Det er ingen lampar på der inne, borte i ein hjørnesofa skimter eg ein person som ser forbausa på meg, han kryp nesten saman mot veggen, mumler eit kvart som eg ikkje oppfatter. Så gjenkjenner eg brått personen i sofaen, det er ikkje så mange år sidan barnepornosaka dekka forsidene i både lokalavisene og regionsavisa. Pus hadde god kjennskap til saka og snakka mykje om den, i sin sedvanlege indignasjon over verdas vondskap. Så det er altså her han bur, sjølvaste Albin Holtermann. Med utsikt rett over til Stemsvegen 8, der Mirena enda sine dagar på mest grufullt vis og der eg sjølv vakna i same rom som den drepte. No skjøner eg kva ærend lensmann Vonheim hadde i dette huset, påfunnet med å følge etter lensmannen kan vise seg å gje resultat, her kan eg endeleg ha møtt nokon som kan gje svar.


    Eg presenterer meg, seier at eg har fleire spørsmål eg ønskjer svar på. Framtoningen i sofaen retter seg litt etter litt opp, han synes å dra kjensel på meg, jamvel ei form for smil kan etter kvart anast på leppene hans.


    – Eg har sett deg før, seier han etter ei kort togn, nikker i retning av kikkerten på stativet i vindaugskarmen. Så heiser han seg opp til ståande stilling, grip rullatoren som han har parkert ved sida av seg, og kjem gåande med stor møye over golvet mot meg, dette er neppe nokon utøvar av fysisk vald.


    – Eg såg deg gå inn til Mirena onsdagskvelden.


    – Såg du andre gå inn?


    Albin Holtermann smiler heile tida smilet sitt, signaliserer at det i røynda er han som har overtaket her, smilet hans seier at her er det best å be pent, eg skjøner så pass.


    – Kven andre enn meg såg du? Eg må ha namn.


    – Eg kan gje deg noko betre enn namn, svarer Holtermann, du kan få direkte telefonnummer. Det er mykje nyttig som står i avisene om dagen.


    Stemsvåg laurdag 17. november kl 11.15


    Edgar Bråten


    Eg spring til busstoppet på den regnvåte vegen, rekk så vidt Timeekspressen. Telefonnummeret har eg med meg, noterte det på baksida av busskortet mitt, måtte ha fleire forsøk før eg greidde å skrive det ned, slik skalv eg på hendene. Og eg er framleis skjelven, eg glir ned i bussetet, heile kroppen reagerer, ei råk har åpna seg i marerittet, eit håp er tend inne i meg, eg var ikkje den einaste som gjekk inn til Mirena denne kvelden, no kan eg bevise det. Forklaringa kan vere slik eg har tenkt, eg har gått dit i fylla og så har ein person følgd etter meg, drapsmannen. Og no har eg mobilnummeret til vedkomande i lomma, eg kjenner gåsehuda på underarmane, ein enorm lettelse som nesten overmanner meg, men no må eg spele korta mine godt.


    Knapt timen seinare, sit eg ved vindauga i sokkelen min med mobilen mot øyret. Lensmann Rasmus Vonheim høyrest stressa ut då han svarer på oppringinga mi.


    – Eg har viktige opplysningar i Mirena-saka, får eg formidla etter først å ha presentert meg med namn og adresse. Lensmannen svarer nesten før eg er ferdig med setninga:


    – Dette må vente nett no, eg sit midt i anna arbeid. Kan du ta kontakt seinare i dag?


    – Eg trur eg har namnet på mordaren.


    – OK, bli der du er. Eg kjem til deg så raskt eg kan, seier han, det høyres ut som ein ordre.


    Telefonen brenn i handa, mobilnummeret ligg på bordet framfor meg, men eg må stålsette meg og vente, må ikkje finne på soloutspel no. Ute renn trøysteslaust regn ned, vissent lauv kvervler frå trea, nesten ingen er å sjå utandørs. Eg skvett til av ringeklokka, så tok det ikkje så lang tid før lensmannen kom likevel. Men då eg åpner dørlåsen, er det Pus som står der, vatnet dryp frå allvers­jakka hans og lagar dammar på entregolvet. No treng eg ikkje vente på lensmannen, Pus kan gje meg alle den back up eg treng. Vi går inni stova, det er noko han vil formidle, men eg bed han sitte ned og lytte for no er det eg som vil snakke.


    – Eg trur vi har gjerningsmannen frå fredag.


    Pus ser på meg, uforståande, begynner på eit spørsmål, men blir avbrôten på nytt:


    – Og eg trur eg har telefonnummeret til vedkomande her. Skal vi ringe?


    Før han får tid til å svare, har eg alt tasta nummeret, ringetonen kan høyrast, eg har høgtalaren på. Så med eitt tek den syntetiske versjonen av Mötley Crüe sin Looks That Kill til å skingre frå mobiletuiet Pus har i beltet.


    Eg stivner til. Pus ser på meg, ikkje med eit blikk som kan drepe, augo hans utstråler heller ei roleg makt. Han slår ringinga av, trykker på nokre tastar, får fram billedgalleriet, snur telefonen slik at eg kan sjå biletet som kjem fram. Eg kjenner straks att mannen på biletet. Vedkomande ligg på magen med joggebuksa og boxeren nede på knea. Eg kjenner meg sjølv att på jakka, på den idiotiske føflekken på baksida av høgre lår, ja, på heile skapnaden. Eg dekkjer halvveges til jentekroppen eg ligg oppe på. Men ansiktet hennar vises, det er forvridd til sida, likevel godt gjenkjenneleg frå bileta i avisene, det er ingen tvil om at det er Mirena Haldova.

